
Тавах ҫӗршывӑма 

Тавах сана: пур килӗштернӗ ӗҫӗм, 

Ҫывхартӗ вӑл хитре тӗллевӗме; 

Эп – гражданин, савнап ҫак ятшӑн вӗҫӗм, 

Унра куратӑп чӑн телейӗме; 

 

Умри ҫул-йӗрӗм илӗртӳллӗ, анлӑ,  

Пур вӑйӑм тӳррӗнех утма ялан;  

Кашни ҫынпах юлташлӑ эп, пӗр танлӑ,  

Чӗнеҫҫӗ ӑшшӑн: «Хаклӑ тус», «Тӑван»; 

 

Хӑпартланса, ырми юрлать халь чунӑм,  

Ҫӗн ырлӑхӑн уҫҫи те ман хамрах,  

Шанатӑп: тӗксӗмленмӗ ҫутӑ кунӑм,  

Ӑна валли мӗн кирлӗ – пур йӑлтах. 

 

Ҫакна пурне те эс, ҫӗршывӑм, патӑн.  

Ҫитет-ши тӳлесе татма хӑватӑм? 

Кив сурпанне варкӑштарса, мана  

Анне килтен ӑсатрӗ те ҫула,  

Тӗнче хӗрнех ҫитерчӗ самана,  

Тӗл пулчӗ темӗн тӗрлӗ ял-хула; 

 

Эп чӑтрӑм ытлӑнах хаярлӑха,  

Ӗнентӗм ҫирӗп туслӑхӑн вӑйне,  

Хальхи майлах – нихҫан вӑрахлӑха  

Каймарӗ асӑмран атте-анне. 

 

Ҫав хаклӑ ик ятпа пӗрлех, пӗр тан,  

Кирек-ӑҫта та – йывӑр кун килсен,  

Телей шевли ҫиҫсессӗн те – ялан,  

Ҫӗршывӑм, шухӑшларӑм сан ҫинчен, 



 

Мӗн-ма тесессӗн пӗтӗм ӗмӗре,  

Атте-анне пек, эс те ман пӗрре. 

